
Ita seediq tnpusu ba Taywan hini

Taywan ga ta niqun saya nii we klaun bale seediq, yaani mkela kana
seediq bobo dheran nii, ado ka meniq ckceka rcilung, egu dgiyaq, egu
yayung ma ruru, egu ba seediq ini pntena klegan ka gaga meniq hini, kika
tnyanan daha kesun “ Huarmosa ™.

Taywan hini saya we nigan Plmukan, Kihilang daka Telu ma ita
“Yencuming ” duri. Kesun ita Yencuming nii we seediq tnpusu ba meniq
hini ka kiya, cuuxan hayan, mngari klegan ka ngayan ta ita Yencuming ga
Taywan hini. Hndure hari de, mpitu klegan ka ita Yencuming wada
mssnegul pheyu ngayan daha nanaq bale, so ka Itasaw, Kavalan, Truku ma
Sakizaya, betaq berah knkawas mmteru hndure de, wada nami qulung pheyu
ngayan miyan kesun Seediq Bale ka yami duri di. Mhiti hndure nii dungal
duri we, wada pheyu ngayan daha nanaq ka Kanakanav ma Saaruwa duri di.
Kika saya de, wada mrana dehuk maxal mmteru klegan ka ngayan ta ita
Yencuming Taywan nii di.

Ita ka seediq tnpusu Taywan hini we, nigan ka ga meniq ssiyo rcilung,
so ka Amis, Tau, duma Paiwan ma Truku. Nigan ka ga meniq alang Imiqu

ma dgiyaq duri, so ka Tayal, SaiSiyat, Thao, Tsou, Bunun, Rukai, Seediq,

Paiwan ma Truku. Nigan ka ga mtgimax meniq Plmukan, so ka Puyuma,
Kavalan, Sakizaya ma duma Amis. Bale ba duri, saya de egu bale ka ita
Yencuming wada tgimax meniq alang Plmukan di. Ita Yencuming nii we,
nigan ta naq knkingal Gaya ta. Kiya ka seihu pqlahang ita saya we, ga na
spheyu “ Ali Smseman Yencuming ” ka knkingal klegan Yencuming,
dungus na we pgklaun Iqlaqi ta bobo ma pgkela seediq pneeyah nuinu, ado
so mkela ndaan rudan ta ma Gaya ta. “ Ali Smseman Yencuming ” miyan
yami Seediq Bale we, ga stdehu idas 12 ali 31 knkingal knkawas, kingal ali
nii we msange kana Seediq Bale, tqqaras mosa suupu mteme kesun “ Ali
Smseman Yencuming ” nii, uxe duri we mosa mita tama rudan bubu rudan
alang, mosa ptgesa gaya nami.

Saya mosa ta sapah pyasan de nigan sslhayun kari ta nanaq, malu ba
gbhangun ka hengak kari pnsltudan rudan ta. Klaun ta peyah hini ka knkela
rudan ta cbeyo. Nigan ka tmgesa matis patis, muuyas uyas ma kmeeki duri,
moda naq we pgkela “ tminun ” ma moda naq we pgkela “ mosa Imiqu .
Peeyah hini de mkela ta Gaya pnsltudan rdrudan ta cbeyo. Mqaras ku bale,

yaku we Seediq ku Bale Yencuming Taywan hini.

